Васіліна Міхалевіч

Новаяльнянская сярэдняя школа Дзятлаўскага раёна Гродзенскай вобласці (9 “А” клас), сябра аб’яднання па інтарэсах “ Юны журналіст” Цэнтра творчасці дзяцей і моладзі г. Дзятлава

Рыгор Барадулін – мой любімы паэт. Кожная сустрэча з яго творамі заўсёды жаданая. Ён увайшоў у маё жыццё драматычнымі і пакутлівымі вершамі  “Палата мінёраў”, “Бацьку”, якія нясуць адбітак вострых асабістых уражанняў, пачуццё ўнутранага пратэсту супраць вайны. Пасля было знаёмства са шматлікімі творамі, якія прыносілі асалоду ад чытання і падставы для разваг і захаплення.

У кожнага свой Барадулін.
 Мой Барадулін – мудрэц і патрыёт, яркая асоба ў беларускай літаратуры, чалавек, які глыбока шануе ўсё народнае. Святло яго паэзіі трымаецца на цеснай сувязі з зямлёй продкаў, а паэтычнае слова гучыць нязмушана, але цвёрда: не забывайце свае карані, сваю малую радзіму. Мой Барадулін можа захапіць сваёй глыбінёй і арыгінальнымі вобразамі. Калі чытаеш яго творы, здаецца, што паэт звяртаецца менавіта да цябе, выказвае свае і твае запаветныя думкі і пачуцці. Мяркуйце самі: “Дзён сівое прадзіва // Ніткаю суроваю // На сцяжыну прадзеда // Памяць выкіроўвае”. Мне здаецца, што гэты верш уздзейнічае на генную памяць, прымушае задумацца пра тое, што малая радзіма, родны кут – гэта духоўны скарб, без якога нельга жыць годна. Так было і са мною, калі захацелася больш даведацца пра жыццё маіх продкаў. 

Пошукі прывялі мяне ў вёску Бандары, што сціпла прытулілася да Нёмана на мяжы Дзятлаўскага і Лідскага раёнаў. Калі я спытала, чаму яна так называецца, дык даведалася, што ў вёсцы жыло шмат майстроў – бондараў. Яшчэ і цяпер амаль у кожнай хаце можна сустрэць драўляныя вёдры, начоўкі, кадушкі і іншыя рэчы. Сёння вёска Бандары ўяўляе сабой невялікае паселішча. Ужо няшмат тут і жыхароў. Раней жа, як сведчаць дакументы і мясцовыя паданні, тут віравала жыццё: працавала паромная пераправа, ля яе месцілася прасторная карчма, недалёка ад вёскі знаходзілася некалькі панскіх сядзібаў. 
Не адно стагоддзе жыў у Бандарах і мой род. На жаль, згадак пра яго засталося мала. Не ва ўсіх жа продкі чым-небудзь вызначыліся, праславіліся. Мае, напэўна, былі звычайныя, простыя людзі – лавілі рыбу, гадавалі дзяцей, засявалі палеткі. Жылі ціха і малапрыкметна. Вельмі шкада, але ў сённяшняй вёсцы Бандары ўжо мала хто застаўся з маёй радні. Толькі памяць…

Памяць пра майго прапрадзядулю Міхалевіча Іосіфа і яго жонку Марылю, сціплых і немудрагелістых людзей. Прапрадзядуля быў добрым гаспадаром, аб чым сведчыць хата, якая і сёння стаіць з таблічкай на польскай мове. Хата не выкарыстоўваецца, але па ёй можна меркаваць, які быў гаспадар. А быў ён яшчэ і ўдалым рыбаком, бо як жа інакш – Нёман побач. Умеў майстраваць рыбацкія снасці, лодкі (іх у Бандарах называюць прыгожым словам “чайка”). 

Памяць пра майго прадзядулю Аляксандра Іосіфавіча і яго жонку Сцепаніду, якія шмат працавалі на гаспадарцы, а ў грозныя гады Вялікай Айчыннай вайны, рызыкуючы жыццём, дапамагалі партызанам, ратавалі людзей ад смерці.

Уявіце сабе, у час ліквідацыі немцамі Наваельнянскага гета адтуль удалося ўцячы некалькім вязням. Лёс іх склаўся па-рознаму. А вось аднаго з іх у лесе сустрэў мой прадзядуля і яго сын Іван. Выслухаўшы яго сумную гісторыю, вырашылі дапамагчы. Прынеслі ежу, адзенне, у глухім месцы выкапалі зямлянку, а на зіму адправілі да знаёмых на хутары. А мой дзядуля, якому было 12 год, насіў яму ўсё неабходнае. І чалавек выжыў. Усё жыццё быў удзячны маёй сям’і. Так атрымалася, што сёння ў адной школе са мной вучыцца яго праўнук.
Памяць пра майго дзядулю Івана Аляксандравіча, які ўсё жыццё пражыў у Бандарах. У маладосці працаваў на Нёмане бакеншчыкам (тады рака была суднаходнай). Гэта праца патрабавала вялікай сілы, вынослівасці і спрыту. 
Памяць пра маю бабулю Веру Аляксандраўну,  настаўніцу пачатковых класаў. Хоць яе даўно ўжо няма на гэтым свеце, але нават сёння не забываюць  пра яе былыя выхаванцы, якія жывуць і ў нас у Наваельні.

Мой тата, Міхалевіч Вячаслаў Іванавіч, таксама нарадзіўся ў Бандарах, адтуль пайшоў у вялікі свет. Але дзе б ні жыў, ніколі не парываў  са сваёй малой радзімай, гэтаму вучыць і мяне. Ён кажа: “Твае продкі – простыя вясковыя людзі. Яны не здзяйснялі ні ваенных, ні працоўных подзвігаў, не пераварочвалі свет навуковымі адкрыццямі. Яны рабілі значна больш: гадавалі дзяцей, здольных паважаць і берагчы Радзіму, ганарыцца сваімі каранямі. Бо любоў да малой радзімы – гэта тое, без чаго нельга будаваць ні цяперашнюю, ні будучую Беларусь”. І я згодна з ім.
А яшчэ я ўдзячная вялікаму майстру слова Рыгору Барадуліну, які натхніў мяне на пошукі сваіх каранёў, усяго таго, што засталося нам у спадчыну. Вось такі ён – мой Рыгор Барадулін, паэт, які здольны прылучыць кожнага да чыстых крыніц духоўнасці і чалавечнасці. 

